RELACION

PËR

PROJEKTLIGJIN “PËR DISA NDRYSHIME DHE SHTESA NË LIGJIN NR. 105/2016 “PËR MBROJTJEN E BIMËVE”, TË NDRYSHUAR”
I. QËLLIMI I PROJEKLIGJIT DHE OBJEKTIVAT QË SYNOHEN TË ARRIHEN
Qëllimi i këtij projektligji, është forcimi i rregullave për mbrojtjen e bimëve, produkteve bimore dhe objekteve të tjera nga dëmtuesit, si dhe të parandalojë hyrjen dhe përhapjen e dëmtuesve të rregulluar karantinorë dhe jokarantinorë në territorin e Republikës së Shqipërisë.
Për këtë qëllim, ky projektligj, ka për objektiv të sigurojë bazën për të garantuar mbrojtjen e shëndetit të bimëve, produkteve bimore dhe objekteve të tjera, si një ndër hallkat thelëbsore në zinxhirin ushqimor.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Sigurimi i një niveli të lartë të mbrojtjes së shëndetit të njerëzve dhe interesave të konsumatorit është një nga prioritetet kryesore në programin politik të qeverisë shqiptare. Me miratimin e këtij projektligji krijohen mundësitë për forcimin e sigurisë ushqimore në çdo hallkë të zinxhirit ushqimor sipas parimit “nga ferma në tavolinë”, me një rëndësi të veçantë për garantimin e shëndetit publik dhe mbrojtjen e interesit të konsumatorit në përgjithësi. Në mënyrë të posaçme sigurinë e prodhimit primar, bimëve dhe produkteve bimore, të pastra nga dëmtuesit të rregulluar, jokarantinor dhe me një fokus të veçantë dëmtuesit karantinor.

Për këtë arsye qeveria shqiptare ka pasur dhe ka në vëmendjen e saj forcimin e kontrollit dhe të monitorimiti të gjithë hallkave të zinxhirit ushqimor.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Ky projektligj bën disa rregullime ligjore duke bërë të mundur që nëpërmjet akteve nënligjore në zbatim të tij, të përafrojë në mënyrë të plotë ose të pjesshëm aquis e BE-së në këtë fushë. Nisur edhe nga fakti se që nga 14 dhjetori 2019, kanë hyrë në fuqi aquis të reja në BE në këtë fushë, me ndryshime thelbësore. Referuar problematikave të hasura gjatë zbatimit të ligjit dhe akteve nënligjore në zbatim të tij, kryesisht, në importin e bimëve, produkteve bimore dhe objekteve të tjera dhe në lidhjen e marrëveshjeve ndërkombëtare në fushën e shëndetit të bimëve janë konstatuar vështirësi, të cilat e bëjnë të detyrueshëm amendimin e Ligjit                          nr. 115/2016  “Për Mbrojtjen e Bimëve”. Nga ana tjetër, gjatë praktikës së zbatimit të ligjit janë konstatuar se ligji ka nevojë për disa regullime ligjore që lidhen me mungesën e hapësirës për të nxjerrë akte nënligjore, rregullime të cilat bëhen emergjente pas ndryshimeve që ka pësuar legjislacioni evropian në fund të vitit të kaluar.
Nëpërmjet miratimit të këtij projektligji sigurohet baza ligjore për hartimin e disa akteve nënligjore në zbatim të tij, duke bërë të mundur zgjidhjen e problematikave të hasura me ligjin ekzistues, të cituar në paragrafin më lart. Miratimi i këtij projektligji bën të mundur për herë të parë regjistrimin e operatorëve profesionist që kanë aktivitet brenda territorit të Rrepublikës së Shqipërisë në lidhje me bimët, produktet bimore dhe objektet e tjera, përkatësisht mbjelljen, shumimin, prodhimin, importin, eksportin, lëvizjen brenda territorit të vendit dhe vendosjen në treg të tyre. Ky regjistrim do të shërbejë si element kryesor në gjurmueshmërinë në situata të caktuara. Nisur nga situata aktuale ku vendi është prekur nga një virus COVID-19, regjistrimi i operatorëve profesionist do shërbente në gjurmueshmërinë dhe hartimin e planit në funksion të parandalimit të përhapjes së infeksionit nga nëpunësit që janë të vetëpunësuar ose të punësuar në këtë fushë.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektligji propozohet në mbështetje të neneve, 78 dhe 83, pika 1, të
Kushtetutës.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)
Ky projektligj nuk synon përafrimin me acquis e BE-së, por siguron bazën ligjore për hartimin e disa akteve nënligjore në zbatim të tij, të cilat do të jenë përafrim i plotë apo i pjesshëm i acquis të BE-së.  
VI. PËRMBLEDHJE SHPJEGUESE E PËRMBAJTJES SË PROJEKTAKTIT
Nëkëtë projektligj ka 17 nene, të cilat kanë përmbajtje si më poshtë:

· Në nenin 1, propozohet që kudo në ligj emërtimet “Drejtoria Rajonale e Bujqësisë”, “Shërbimi i Mbrojtjes së Bimëve pranë DRB-së” dhe “Parazit” zëvendësohen përkatësisht me emërtimet “Agjencia Rajonale e Shërbimit Veterinar dhe Mbrojtjes së Bimëve”, “Shërbimi i Mbrojtjes së Bimëve pranë ARSHVMB-së” dhe “Dëmtues”.

· Në nenin 2, propozohen ndryshimet në nenin 2, “Përkufizime”, të ligjit, si vijon: pika 3, ndryshohet për të qartësuar përkufizimin; pikat 4, 6 dhe 8, shfuqizohen; pika 5, riformulohet; pika 23, ndryshohet; në pikën 25, pas fjalës “rrezik” hiqet shprehja “të cilat kalojnë në zonat e pastra; në pikën 26, në fund të fjalisë shtohet togfjalëshi “bimët dhe produktet bimore”; pikat 36, 40, 41 riformulohen për të qartësuar përkufizimin; pas pikës 41, shtohen disa përkufizime në pikat 42, 43, 44, 45, 46, 47, 48, 49, 50, 51 dhe 52, për të bërë më të qartë përmbajtjen e ligjit.
· Në nenin 3, propozohen ndryshimet në nenin 4 “Detyrat e strukturave të mbrojtjes së bimëve”  të ligjit, ku në pikën 2, në fund të fjalisë shtohet shprehja “AKU është përgjegjës për inspektimin fitosanitar të bimëve, produkteve bimore dhe objekteve të tjera të importuar në pikat e inspektimit kufitar, duke qartësuar autoritetin përgjegjës në pikat e inspektimit kufitar, inspektimin fitosanitar të importeve dhe gjithashtu riformulohet pika 3, duke e qartësuar më tej.
· Në nenin 4, propozohet të shtohet neni 6/1, në lidhje me procedurat e regjistrimit të operatorëve profesionist. Ky nen përmban dy pika, pika 1, përcakton që çdo operator profesionist që vepron në territorin e Republikës së Shqipërisë, duhet të regjistrohet dhe që operatori profesionist regjistrohet vetëm një herë në regjistrin zyrtar dhe në pikën 2, procedura e regjistrimit, formati i regjistrit, kriteret e regjstrimit si dhe rastet kur nuk kërkohet regjistrimi i tyre.
· Në nenin 5, propozohen ndryshimet në emërtimin e nenit 7, të ligjit, pas fjalës “parazitëve”  hiqet togfjalëshi  “dhe pajisja me Certifikatë Fitosanitare”; pika 2, ndryshohet ku përcakton si detyrim për t’u pajisur me Pasaportë Bimore vetëm bimët të destinuara për mbjellje; në pikën 5, pas togfjalëshit “shoqërohen me” hiqet shprehja “Certifikatë Fitosanitare ose” dhe shfuqizohet pika 6.
· Në nenin 6, propozohen ndryshimet në pikën 1, të nenin 9, të ligjit, ku në fund të fjalisë, fjala “Certifikatë Fitosanitare” hiqet dhe shtohet togfjalëshi “Pasaportë Bimore”.
· Në nenin 7, propozohen ndryshime në emërtimin e nenit10 “Zonat e pastra”, në   “Zonat e mbrojtura”, duke ju përshtatur më mirë përmbajtjes së nenit.
· Në nenin 8, propozohen ndryshime në nenin 11 “Kërkesat fitosanitare ndaj paletave dhe materialit të ambalazhit prej druri” të ligjit, ku ndryshohen pika 1, në fund të fjalisë hiqet fjala “dezinfektim” dhe shtohet shprehja “për qëllime trajtimi dhe vulosje sipas pikës 4, të këtij neni”; pika 2, riformulohet për t’u qartësuar dhe në pikën 3, pas togfjalëshit  “çdo ngarkesë” shtohet togfjalëshi “në import”.

· Në nenin 9, propozohen ndryshimet në nenin 12 “Pasaporta Bimore”, të ligjit, ku pikat 1, 2 dhe 3, ndryshohen dhe qartësohen. Në to përcaktohen cilat janë bimët, produktet bimore dhe objektet e tjera që kërkojnë Pasaportë Bimore, kush e lëshon Pasaportën Bimore dhe kufizimin e operatorit të autorizuar për lëshimin e Pasaportës Bimore vetëm për bimët për të cilat ai është përgjegjës; pas pikës 3, shtohen, pika 4, ku përcaktohen rastet kur kemi bimë, produkte bimore dhe objektet e tjera për të cilat kërkohet Pasaportë Bimore, por që nuk kanë një operator përgjegjës për lëshimin e Pasportës Bimore, në këtë rast ngarkohet ARSHVMB-ja, për lëshimin e Pasaportës Bimore; pika 5, përcakton elementët që duhet të përmbajë një Pasaportë Bimore; pika 6, përshkruan procedurën, kushtet dhe kriteret që duhet të plotësojë një operator për t’u autorizuar për lëshimin e Pasaportës Bimore; dhe pika 7, përcakton listën e bimëve, produkteve bimore dhe objekteve të tjera, për të cilat kërkohet Pasaportë Bimore.
· Në nenin 10, propozohen ndryshimet në emërtimin e Kreut IV, të ligjit, ku fjala “karantinor” hiqet.
· Në nenin 11, propozohen ndryshimet në emërtimin e nenin 14 “Detyrimi për inspektim karantinor fitosanitar”, të ligjit, ku fjala “karantinor” hiqet dhe dryshohen pika 1, 2, 3 dhe 5. Pika 1, ndryshohet pasi i referohet “inspektimit karantinor fitosanitar” në pikat doganore, ndërsa pikat kufitare në të gjitha vendet njihen si “inspektimi/kontrolli fitosanitar” dhe për t’u qartësuar, pika riformulohet dhe “bëhet, importi dhe kalimi tranzit i bimëve, produkteve bimore dhe objekteve të tjera në territorin e Republikës së Shqipërisë bëhen në pikat kufitare të hyrjes, ku funksionon kontrolli fitosanitar dhe i nënshtrohen kontrollit zyrtar”. Pika 2, ndryshohet, pasi kjo pikë ka krijuar vështirësi në zbatim dhe mbivendosje me aktet nënligjore në zbatim të ligjit. Pika 3, ndryshohet pasi në importin e bimëve, produkteve bimore dhe objekteve të tjera nuk duhet të ndalohen vetëm nëse janë të infektuar me parazit karantinor, por dhe jokarantinor dhe gjithashtu për çdo bimë, produkte bimore dhe objekte të tjera, kanë kërkesa specifike shtesë që duhet të kërkohen. Kjo pikë ndryshohet, ku citon se importi i bimëve, produkteve bimore dhe objekte të tjera, në territorin e Republikës së Shqipërisë bëhen vetëm nëse plotësohen kërkesat e pikës 4, të këtij neni. Pika 5, ndryshohet, pasi kjo pikë kufizon inspektimet në këtë fushë vëtëm për inspektimet karantinore, ndërsa BE-ja përcakton kontrollet mbi masat mbrojtëse kundër dëmtuesve në këtë , e cila përcaktohet në pikën e fundit të këtij neni. Në vijushmërinë teknike të nenit, pika ndryshohet ku përcakton bimët, produktet bimore dhe objekteve të tjera, të cilat janë të ndaluara të hynë në territorin e Republikës së Shqipërisë. Pas pikës 5, shtohet pika 6, ku përcakton listën e bimëve, produkteve bimore dhe objekteve të tjera, futja e të cilave është e ndaluar në territorin e Republikës së Shqipërisë. Pika 7, përcakton rastet kur dalohet importi, eksporti dhe kalimi tranzit i bimëve, produkteve bimore dhe objekteve të tjera. Pika 8, përcakton listën e dëmtuesve karantinorë dhe kodet përkatëse të tyre. Pika 9, përcakton rastet kur ndalohet importi dhe lëvizja e bimëve për mbjellje brenda territorit të Republikës së Shqipërisë. Pika 10, liston dëmtuesit jokarantinorë të rregulluar dhe bimët për mbjellje me kategoritë dhe kufiret kritike. Pika 11, përshkruan masat për të parandaluar praninë e dëmtuesve jokarantinorë të rregulluar në bimët për mbjellje. Pika 12, përshkruan kërkesat e veçanta përkatëse të bimëve, produkteve bimore dhe objekte të tjera, me origjinë nga vendet e tjera, përcaktohet me urdhër të ministrit dhe pika 13, përcakton masat mbrojtëse kundër dëmtuesve të bimëve si dhe përmbajtjen dhe formatin e certifikatës fitosanitare.
· Në nenin 12, propozohen ndryshimet në nenin 15 “Njoftimi i Shërbimit të Mbrojtjes së Bimëve”, të ligjit, ku pikat 1 dhe 2, ndryshohen për t’u qartësuar dhe shtohet detyrimi i njoftimit të SPMB-së, si strukturë përgjegjëse për hartimin e masave për kontrollin e dëmtuesve.Të dyja pikat ndryshohen dhe përcaktojnë se operatorët profesionistë kur vërejnë ose dyshojnë për një dëmtues karantinor të pahasur më parë në një zonë ose për shtimin masiv të një dëmtuesi, janë të detyruar të njoftojnë menjëherë Shërbimin e Mbrojtjes së Bimëve pranë ARSHVMB-së, dhe Shërbimi i Mbrojtjes së Bimëve pranë ARSHVMB-së, mund të vendosë që njoftimi i përmendur në pikën 1, të këtij neni, të mos kërkohet kur një dëmtues specifik duhet të jetë hasur në atë zonë. Në këtë rast informohen operatorët profesionist për këtë vendim. Pika 3, ndryshohet dhe qëllimi i pikës 3, kalon në pikën e fundit të këtij neni. Formulimi i ri përcakton detyrimin e Shërbimit të Mbrojtjes së Bimëve pranë ARSHVMB-së, për të njoftuar SPMB-në, pas përcaktimit të parregullsisë apo dëmtuesve. Pas pikës 3, shtohen: pika 4, ku përcaktohen detyrimet e inspektorit të kontrollit fitosanitar në pikën e inspektimit kufitar pas përcaktimit të parregullsisë apo dëmtuesit në ngarkesat që janë objekt inspesktimi fitosanitar në import; pika 5, që përcakton rregullat, informacionin dhe formatin për mënyrën e njoftimit.
· Në nenin 13, propozohen ndryshimet në emërtimin e nenit 16 “Shpallja e zonës së prekur”, të ligjit, ku fjala “prekur” ndryshohet “shënuar”; pika 1, shfuqizohet dhe pika 3, ndryshohet. Në të përcaktohet shpallja e zonës së shënuar dhe masat për kufizimin e përhapjes së dëmtuesit karantinor, të cilat u njoftohen organeve të qeverisjes vendore dhe operatorëve profesionist.
· Në nenin 14, propozohen ndryshimet në nenin 18 “Eksporti”, të ligjit, në pikën 1, germa “a” dhe “b”  hiqet togfjalëshi “të përcaktuara nga legjislacioni në fuqi në Republikën e Shqipërisë dhe pika 3, ndryshohet si rezultat i ndryshimeve të propozuara më lart, riformulohet formati dhe përmbajtja e certifikatave fitosanitare, janë pjesë e masave mbrojtëse kundër dëmtuesve të bimëve, të përcaktuara në pikën 12, të nenit 14, të ligjit.
· Në nenin 15, propozohen ndryshime në pikën 1, gërma b) dhe c) të nenit 28 “Kundërvajtje administrative”, duke përcaktuar ndëshkimin për shkeljet e e dispozitave të këtij ligji.
· Në nenin 16 ngarkohet ministri përgjegjës për mbrojtjen e bimëve që, brenda 6 muajve nga hyrja në fuqi e këtij ligji, të nxjerrë aktet nënligjore në zbatim të neneve 4, 9, 10 dhe 12, të tij.

· Në nenin 17, është përcaktuar hyrja në fuqi 15 ditë pas botimit në “Fletoren Zyrtare.
VII. INSTITUCIONET DHE ORGANET QË NGARKOHEN PËR ZBATIMIN E PROJEKTAKTIT
Ministria e Bujqësisë dhe Zhvillimit Rural.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Ministria e Bujqësisë dhe Zhvillimit Rural si ministria përgjegjëse për shërbimin e mbrojtjes së bimëve, ka përgatitur këtë projektligj.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Zbatimi i këtij projektligji nuk ka efekte financiare për buxhetin e shtetit. 
        MINISTRI

         Bledar Çuçi

